Latihan  Ringkasan dan Pemahaman
Ringkasan 
Baca petikan di bawah ini dengan teliti.  Berdasarkan petikan tersebut, tulis sebuah ringkasan tentang kebaikan hutan paya bakau.  Panjangnya ringkasan anda hendaklah tidak melebihi 80 patah perkataan.  Anda digalakkan menggunakan ayat sendiri tanpa mengubah maksud asal petikan.

Pokok bakau merupakan spesies pokok yang tumbuh di kawasan tepi-tepi pantai yang berlumpur dan berguna untuk keindahan alam semula jadi.  Pokok bakau ini memberikan kebaikan dari segi fizikal, ekologi alam dan sumber pendapatan.  Arang kayu yang diperbuat daripada kayu bakau adalah lebih berkualiti berbanding dengan arang yang dibuat daripada kayu gelam.  Walau bagaimanapun tindakan  menebang kayu bakau untuk kegunaan ini telah menyebabkan hutan bakau semakin pupus.  Kayu bakau mendapat permintaan yang menggalakkan dalam perusahaan kayu arang dan dijadikan cerucuk untuk membina bangunan dan jambatan.  Cerucuk ini juga sering digunakan sebagai penampan tebing-tebing sungai bagi mengelakkan kejadian tanah runtuh.

Kawalan yang kurang daripada pihak berkuasa menyebabkan banyak pokok hutan bakau telah diteroka dan musnah.  Kemusnahan hutan ini secara langsung memberikan kesan yang negatif kepada kehidupan manusia dan haiwan.  Hutan paya bakau amat penting kepada ekosistem kerana menjadi habitat pelbagai spesies haiwan.  Semua spesies ini akan datang ke paya bakau apabila air pasang.  Pembiakan haiwan yang sebati dengan hutan paya bakau ini secara tidak langsung mendatangkan sumber pendapatan kepada penduduk setempat seperti ketam dan lokan.  Kajian yang dibuat membuktikan bahawa hutan bakau dapat mengatasi masalah hakisan pantai dan menghalang ombak besar daripada melanda kawasan pantai.  Justeru tempat tinggal penduduk di sekitar kawasan pantai dapat diselamatkan.  

Majlis Perhutanan Negara telah memutuskan bahawa semua hutan paya bakau di negara ini diwartakan sebagai hutan simpan.  Struktur dan sistem akar pokok bakau yang berselirat yang mencengkam kuat ke dalam lumpur dapat membantu mengukuhkan pantai dan menjadi benteng semula jadi alam.  Paya bakau juga berfungsi sebagai penapis bahan pencemaran di samping habitat pelbagai spesies flora dan fauna.  Selain fungsi yang telah diterangkan, hutan ini berperanan untuk mengawal corak cuaca hutan tempatan.  Di samping itu, hutan ini turut mengawal mutu dan kualiti air.  Yang pastinya, tanggapan orang ramai bahawa hutan paya bakau akan menjadi tanah terbiar atau kawasan hidupan liar sahaja tentunya tidak benar sama sekali.
  (Dipetik dan diubahsuaikan daripada “Pulihara Bakau untuk Kestabilan Ekosistem”

Pemahaman 
Berdasarkan petikan di atas, jawab soalan-soalan yang berikut.
1. Apakah maksud rangkai kata sumber pendapatan?



         [2 markah]

2. Berdasarkan petikan, nyatakan dua sebab mengapakah hutan bakau semakin pupus?

        [4 markah]

3. Berikan pendapat anda tentang cara-cara untuk memelihara dan memulihara hutan paya bakau ini daripada pupus?







        [4 markah]
